
ID-DIPARTIMENT GĦALL-KURRIKULU,   

TAGĦLIM TUL IL-ĦAJJA U IMPJEGABILITÀ 
It-Taqsima tal-Assessjar Edukattiv  

 
L-Eżamijiet Annwali għall-Iskejjel Medji 2024  

 

IT-TMIEN SENA IL-MALTI (L-ORALI) IL-ĦIN: 10 minuti    

 

IL-KARTA TAL-GĦALLIEMA 

KARTA 4  

          

4A: Il-Qari Mgħajjat                                                                   2 minuti / 5 marki  

 

L-eżaminatur jagħżel biċċa mis-silta u jistieden lill-istudent/a j/taqraha.  

 

Is-silta: Sparar u Duħħan 
 

Kien l-eroj tar-raħal. Kont issibu għal kollox, jindaħal f’kollox. Jekk logħob tal-ballun, 

issibu minn ta’ quddiem; fil-ġbir għall-armar tal-festa, arah jibdielek minn xhur qabel 

jiġri u jħabrek u jħabbat bieb bieb jiġborlok il-flus minn kull dar; fil-fieri kont tarah 

bilwieqfa fuq il-kaxxa tal-injam jgħajjat b’ħanġra daqsiex qalb ħafna ġugarelli rħas            

bit-tfal madwaru, għajnejhom iżebbġu xewqana li jirbħu xi ħaġa tal-logħob.  (par. 1)  

Ma kienx żagħżugħ matnazz. Anzi, kien qisu sifja, imma kien b’saħħtu. Kien bieżel, ma 

kienx jaf x’inhu għażż jew mistrieħ. U aktar ma beda jikber, aktar l-interess fix-xogħol 

u fil-ħajja beda jikber miegħu. (par. 2)  

Għal Nenu l-festa tar-raħal kienet xi ħaġa kbira. Kien jibda jaħsbilha minn ġimgħat 

qabel. Mhux biss jiġbor biex iżejjen it-toroq u biex iġib il-baned għal dakinhar                       

tal-festa, imma hu stess ma’ xi żewġt iħbieb oħra kien imur jaħdem il-murtali. Kien 

tas-sengħa u kellu bħal seħer f’moħħu u f’idu għax kulma jindaħal għalih kien jagħmlu 

mill-aħjar. (par. 3)  

L-għaxqa tiegħu meta jara dawk il-murtali jinfetħu f’wiċċ is-sema qishom qabda 

kwiekeb imlewna. Murtal joħroġ minn ġo ieħor u s-sema jimtela b’ħafna dwal kull 

kulur. Nenu kien iħossu jrid itir bil-ferħ u kien jitkabbar meta jiftakar li ħafna minn dak 

il-ġmiel kollu kien xogħlu. (par. 4)  

(Silta addattata min-novella Sparar u Duħħan ta’ Ġużè Chetcuti) 

4B: Wieġeb il-mistoqsijiet kollha.                                             4 minuti / 5 marki  

  

L-għalliema huma mistennija jistaqsu wħud minn dawn il-mistoqsijiet. Taħt 
kull mistoqsija jidhru xi tweġibiet ta’ gwida għall-għalliema, iżda għandhom 

jiġu aċċettati tweġibiet oħra li jagħmlu sens.  
 

1. Iddeskrivi lil Nenu fi kliemek. 

✓ Bniedem attiv u ħabrieki.  

✓ Jinqala’ għax-xogħol tal-idejn.  

✓ Ma tantx kien fih persuna.  

✓ Iħobb ħafna l-festa tar-raħal.  

 

2. Xi tfisser il-frażi “għajnejhom iżebbġu xewqana” fl-ewwel paragrafu?  

✓ It-tfal kienu qegħdin iħarsu attenti u jixtiequ li jitla’ n-numru tagħhom ħalli 

jieħdu ġugarell.  

 

3. X’kien jagħmel Nenu b’risq il-festa tar-raħal?  

✓ Nenu kien iżejjen it-toroq, iġib il-baned u jaħdem il-murtali.  

 

4. Għaliex taħseb li fir-raba' paragrafu l-awtur jikteb “kien iħossu jrid itir 

bil-ferħ”?  

✓ Il-logħob tan-nar kien jagħtih sodisfazzjon kbir.  

✓ Għax kien iħossu ferħan ħafna.   

 

5. Taħseb li huma meħtieġa dawn in-nies bħal Nenu llum? Għaliex?   

✓ Iva, għax iżommu t-tradizzjonijiet Maltin ħajjin.   

 

 

4Ċ: It-Taħdit                                                                       4 minuti / 5 marki  
 

L-għalliema se jistiednu lill-istudenti jagħmlu taħdita fuq wieħed mit-titli 
t’hawn taħt. L-istudenti jistgħu jiġu mħeġġa fl-iżvilupp tat-taħdita permezz 

tal-mistoqsijiet.  

 

Agħżel titlu bejn A jew B.   

A: Il-Festi Maltin 

 

 

 

• Semmi xi aspetti li jogħġbuk u jdejquk tal-festa Maltija.  

• X’sehem taħseb li għandhom il-festi tar-raħal fil-kultura Maltija?  

• Semmi xi karatteristiċi tipiċi tal-festa Maltija.  

• Taħseb li l-festa Maltija tattira turisti lejn pajjiżna? Għaliex?  

• Tinvolvi ruħek fil-festa tar-raħal tiegħek? Kif?   

• Taħseb li l-festi tar-raħal għad xi darba jispiċċaw? Għaliex?  

B: Il-Logħob tan-Nar: Passatemp jew Periklu?   

 

• Xi tħobb tagħmel fil-ħin liberu tiegħek? 

• Tħoss li hemm passatempi perikolużi iktar minn oħrajn? Bħal xiex?  

• Jogħġbok il-logħob tan-nar? Għaliex?  

• Ġieli mort tara spettaklu tal-logħob tan-nar, bħall-festival tal-logħob tan-nar? 

Jekk le, titħajjar tmur xi darba? Għaliex?  

• Taħseb li festa mingħajr nar tkun kompluta? Għaliex?  

• Taħseb li l-logħob tan-nar huwa perikoluż? Tħoss li għandu jinqata’ mill-festi? 

Għaliex?     

 

 


